
 Dengan niat untuk membantu dan
mempromosi keharmonian antara kaum dan agama di Malaysia. Saya menulis artikel
ringkas ini, diharap ia mampu memberi satu mesej yang baik buat rakan-rakan
Islam dan bukan Islam yang melawat dan membaca web ini. 
 Jelas lagi terang, tindakan
membakar gereja bagi melahirkan ketidakpuasan hati terhadap kes penggunaan nama
Allah bagi Kristian adalah TINDAKAN YANG SALAH. Namun persoalannya kini, benarkah
tindakan sebegini salah di sisi agama Islam? Artikel ini cuba memberi jawapan
ringkas tetapi padat.
 Malah
di dalam sebuah Negara Islam di zaman silam dan sejarah pembukaan Islam ke negara-negara
yang mempunyai gereja, Nabi s.a.w dan para sahabat tidak sama sekali
mengarahkan meruntuhkannya, Nabi hanya tidak membenarkan pembinaan gereja baru
sahaja. Namun gereja-gereja yang telah wujud dan tidak digunakan untuk mencetus
peperangan dan tidak menjadi perkubuan tentera, tidak sama sekali dirosakkan
dan dirobohkan. 
 NABI DAN SAHABAT TIDAK ROBOHKAN
GEREJA
 Sahabat
besar, Imam Ibn Abbas r.a pernah dicatatkan berkata "mana-mana kawasan  'ajam' (bukan
Arab) yang dibuka dengan izin Allah melalui kekuatan Islam, maka penduduk
asal bukan arab boleh mengekalkan binaan mereka"
 Ibn
Qudamah kemudian mengulas : 
 ولأن الصحابة فتحوا كثيرًا من البلاد عنوة فلم
يهدموا شيئًا من الكنائس، ويشهد لصحة هذا وجود الكنائس والبيع في البلاد التي فتحت
عنوة. ومعلوم أنها ما أحدثت، فيلزم أن تكون موجودة فأبقيت. وقد كتب عمر بن عبد
العزيز إلى عماله ألا يهدموا بيعة ولا كنيسة ولا بيت نار، ولأن الإجماع قد حصل على
ذلك، فإنها موجودة في بلد المسلمين من غير نكير
 Ertinya : Itu adalah kerana walaupun para sahabat membuka
banyak negara baru melalui jalan peperangan, tidak sama sekali mereka merobohkan
mana-mana gereja...dan Khalifah Umar Abd Aziz menulis kepada petugas-petugasnya
agar TIDAK MEROSAKKAN GEREJA, BIARA-BIARA, RUMAH API (TEMPAT IBADAH) , kerana
kerana telah Ijma' atas perkara itu, dan tidak dapat dinafikan wujud di negara-negara
umat Islam ( Al-Mughni, Jld 10, hlm 609)
 Itulah pendirian Islam khususnya di dalam keadaan
Islam begitu kuat dan menguasai sebahagian besar dari peta dunia. Berbeza di
zaman serba moden ini, tatkala penganut Islam tidak seperti dahulu, mereka
tidak benar-benar ‘menguasai' seperti para sahabat dahulu, mereka hanya berkongsi 
kuasa bersama golongan bukan Islam. Dalam keadaan seperti itu, kehormanian melalui kefahaman untuk tidak menganggu
tempat ibadah agama pihak lain tentulah menjadi amat PENTING DAN UTAMA. Khususnya,
apabila penduduk bukan Islam di sesebuah negara tersebut telah mengikat satu
janji taat setia kepada negara, malah menjadi warganegara.
 MEMBAKAR INI
TINDAKAN ZALIM, BOLEH BAWA BANYAK KEZALIMAN
  Allah taala
menyebut : 
 الَّذِينَ
أُخْرِجُوا مِن دِيَارِهِمْ بِغَيْرِ حَقٍّ إِلَّا أَن يَقُولُوا رَبُّنَا اللَّهُ
وَلَوْلَا دَفْعُ اللَّهِ النَّاسَ بَعْضَهُم بِبَعْضٍ لَّهُدِّمَتْ صَوَامِعُ
وَبِيَعٌ وَصَلَوَاتٌ وَمَسَاجِدُ يُذْكَرُ فِيهَا اسْمُ اللَّهِ كَثِيرًا
وَلَيَنصُرَنَّ اللَّهُ مَن يَنصُرُهُ إِنَّ اللَّهَ لَقَوِيٌّ عَزِيزٌ
 Ertinya
: orang-orang yang telah diusir dari kampung halaman mereka tanpa alasan yang
benar, kecuali kerana mereka berkata: ""Tuhan kami hanyalah
Allah"". Dan sekiranya Allah
tiada menolak (keganasan) sebahagian manusia dengan sebahagian yang lain[bookmark: _ftnref1][1],
tentulah telah dirobohkan biara-biara Nasrani, gereja-gereja, rumah-rumah
ibadah orang Yahudi dan mesjid-mesjid, yang di dalamnya (masjid-masjid) itu
banyak disebut nama Allah. Sesungguhnya Allah pasti menolong orang yang
menolong (agama) -Nya. Sesungguhnya Allah benar-benar Maha Kuat lagi Maha
Perkasa." ( Al-Haj : 40)
 Imam
Al-Tabari ketika mengulas ayat ini berkata :-
 كل ذلك دفع منه الناس بعضهم عن بعض ، لولا ذلك لتظالموا
، فهدم القاهرون صوامع المقهورين
 Ertinya
: itulah hasil dari kerana Allah taala menolak keganasan antara satu sama lain,
jika tidak kerana itu, mereka akan saling zalim menzalimi, maka yang kuat akan
merobohkan tempat ibadah yang lemah ( Tafsir At-Tabari, Jil 18, hlm 648)
 Imam
Al-Qurtubi pula membawakan kata-kata ulama sebelumnya yang berkata:-
 تضمنت
هذه الآية المنع من هدم كنائس أهل الذمة ، وبيعهم ، وبيوت نيرانهم
 Ertinya
: Ayat ini mengandungi larangan meroboh dan merosakkan binaan gereja kafir ahli
zimmah, dan biara-biara mereka  ( Tafsir
Al-Qurtubi, Jld 12, hlm 67)
 Walaupun
status ahli zimmah mungkin sukar diterima pakai untuk penganut bukan Islam di
zaman ini, namun yang jelas, dalam sebuah negara moden berbilang agama dan
bangsa. Kekuatan Negara yang dikongsikan secara bersama. Kurang tepat untuk
mengambil bulat-bulat beberapa pandangan ulama silam, yang dilakukan berdasarkan
situasi politik dan agama yang ada di hadapannya, di ketika kekuatan Islam yang
sangat berbeza.
 Justeru
itu, Muslim tidak boleh sewenang-wenangnya mengganggu gereja dan YAHUDI SERTA
KRISTIAN dan lain-lain penganut selainnya pula tidak boleh MEROSAK DAN
MENGGANGGU MASJID. 
 TINDAKAN YANG MESTI DIKUTUK
 Maka
dengan itu,  saya malah kita semua patut mengutuk sekeras-kerasnya tindakan pelaku pembakaran
gereja ini. 
 Namun
begitu, saya juga ingin melahirkan kebimbangan jika tindakan itu dilakukan oleh
individu tidak bertanggungjawab untuk memberi gambaran buruk kepada penganut
Islam dan Islam itu sendiri. Lebih merbahaya jika ia sebuah provokasi untuk
menyeru tindakbalas dari pihak Kristian.
 
 Hakikatnya, jika ia dilakukan oleh orang Islam, itu adalah akibat ketidakfahamannya
terhadap maksud sebenar kehendak Islam, jelasnya tindakan sebegitu bukan sama
sekali arahan Agama, khususnya apabila ia hanya bakal mencetuskan kemudaratan
yang lebih besar. Ini sekali lagi menjadikan tindakan 'bakar gereja' sebagai HARAM.
 
 YANG INGIN TERUS MEMBANTAH PENGGUNAAN
NAMA ALLAH
 Kepada
semua YANG MEMBANTAH, SEBELUM TERUS MENERUS MENERUSKAN BANTAHAN, AMAT BIJAK LAGI ELOK JIKA KERAJAAN ATAU MANA-MANA PIHAK BERAUTORITI MENGADAKAN DISKUSI TERTUTUP ANTARA WAKIL MUSLIM DAN KRISTIAN. Terangkan dengan jelas situasi dan keadaan di Malaysia dan beritahu permintaan kita dengan diskusi. Saya kira cara itu mungkin jalan terbaik dan paling tepat di ketika ini.
 Bagi yang ingin terus membantah, bantahan boleh dibuat namun jangan sesekali memulakan pergaduhan
dan pemusnahan fizikal, kerana ia bakal mencetuskan kesan yang jauh lebih
buruk, bukan di peringkat Malaysia sahaja, malah di seluruh dunia. Malah,
berita ini sudah pun tersebar meluas di Negara barat ini, menampakkan seolah umat
Islam sentiasa wajar digelar pengganas. Padahal tidak mampu dipastikan lagi
siapa pelakunya dan apakah agamanya.
 
 Oleh itu, bagi saya, apa yang perlu, boleh nyatakan bantahan secara aman melalui
Facebook, blog persendirian, demonstrasi aman, memorandum dan selebihnya, TUNGGU
KEPUTUSAN MAHKAMAH RAYUAN.
 
 Jika keputusan masih tetap menghala kepada mengharuskan, DESAK DAN BERIKAN IDEA
KEPADA pihak kerajaan untuk MELETAKKAN SYARAT PENGGUNAAN ATAS NAMA KESELAMATAN
NEGARA. Mereka perlu mencari peruntukan undang-undang sesuai yang boleh digunakan
bagi tujuan tersebut.
 
 
 
 Zaharuddin Abd Rahman
 www.zaharuddin.net
 10
Jan 2010 

